
Voix et Quatuor à Cordes



CCLXXV
Tous temps je tombe entre espoir, & desir :
Tousjors je suis meslé de doubte, & craincte :
Tous lieux me sont ennuy, & desplaisir :
Tout libre faict m’est esclave contraincte,
Tant est ma vie a la presence astraincte
De celle là, qui n’en a point soucy.
Vien, Dame, vien : Assez as esclercy
Ces champs heureux ou a present sejourne
Ton Orient, & en la Ville icy
Jamais, sans toy, a mes yeulx ne s’ajourne.

CCXV

Si ne te puis pour estrenes donner
Chose, qui soit selon toy belle, & bonne,
Et que par faict on ne peult guerdonner
Un bon vouloir, comme raison l’ordonne,
Au moins ce don je le presente, & donne,
Sans aultre espoir d’en estre guerdonné:
Qui, trop heureux ainsi abandonné :
Est, quant a toy, de bien petite estime :
Mais, quant a moy, qui tout te l’ay donné,
C’est le seul bien, apres toy, que j’estime.

CCXVII

Je m’asseurois, non tant de liberté
Heureuse d’estre en si hault lieu captive,
Comme tousjours me tenoit en seurté
Mon gelé cœur, donc mon penser derive,
Et si tresfroit, qu’il n’est flambe si vive,
Qu’en bref n’estaigne, & que tost il n’efface.
mais les deux feuz de ta celeste face,
Soit pour mon mal, ou certes pour mon heur,
De peu a peu me fondirent ma glace,
La distillant en amoureuse humeur.

CDXVI

En moy saisons, & aages finissantz
De jour en jour descouvrent leurs fallace.
Tournant les Jours, & Moys, & ans glissantz,
Rides arantz defformeront ta face.
Mais ta vertu, qui par temps ne s’esface,
Comme la Bise en allant acquiert force,
Incessamment de plus en plus s’esforce
A illustrer tes yeulx par mort terniz.
Parquoy, vivant soubz verdoyante escorce,
S’esgallera aux Siecles infiniz.



CDXVIII

Appercevant cest Ange en forme humaine,
Qui aux plus fortz ravit le dur courage
Pour le porter au gracieux domaine
Du Paradis terrestre en son visage,
Ses beaulx yeulx clers par leur privé usage
Me dorent tout de leurs rayz espanduz.
Et quand les miens j’ay vers les siens tenduz,
Je me recrée au mal, ou je m’ennuye,
Comme bourgeons au Soleil estenduz,
Qui se refont aux gouttes de la pluye.

CDXIX

D’elle puis dire, & ce sans rien mentir,
Qu’ell’ à en soy je ne scay quoy de beau,
Qui remplit l’oeil, & qui se fait sentir
Au fond du coeur par un desir noveau,
Troublant a tous le sens, & le cerveau,
Voire & qui l’ordre a la raison efface.
Et tant plus plaict, que si attrayant face
Pour esmouvoir ce grand Censeur Romain,
Nuyre ne peult a chose qu’elle face,
Seure vivant de tout oultrage humain.

CDXXIV

Quand je te vy, miroir de ma pensée,
D’aupres de moy en un rien departie,
Soubdain craingnant de t’avoir offensée,
Devins plus froid, que neige de Scythie.
Si ainsi est, soit ma joye avortie
Avec ma flamme au paravant si forte:
Et plus ma foy ne soit en quelque sorte
Sur l’Emeril de fermeté fourbie,
Voyant plus tost, que l’esperance morte,
Flourir en moy les desertz de Libye.

